Korsnte Sheen
Tudunmoo Poli ya ssme shuun wo

wemu tun Korente sheen mu ge

Jogo ye mu we seme we d’a tun we?

Poli ya seme nizhiime wemu tun Korente sheen
pu mu ge, Timote w’a kari ni wu ni. A Wee di guri
pa ni fiin pa ni, na yiri egilizi wu yiri pemu ya Poli
yatenye gho ge, a lee di Poli pye w’a seme wa be ka
na tun pu mu (2 Korente Sheen 2:3,9; 7:8). A w'i
wee ssme wu kan Tite mu w’a kari, a wee di she
ba ni fiin nizaama ni. Ga, a w’i ba waha wa be kaa
jo sanha Poli mu. Lee wuu na Poli ya we seme we
ka.

We seme we kakana nuno

Poli ya wuye cerene, na pusamaa durogo.
Taanneege kemu ki ne wu ni na naha tii Korente
sheen na ge, w’a kee she pu na. Pu kaa ya dan wu
ni ba wu nagoo ne we. Kafinejuu piimu ya puye
faanna na Kile tudunmoo pee ne ge, Poli ya pee kaa
taga pu kaala. W’a li she na wee na ba she foro pu
na wu toonii taanri wuu ni (2 Korente Sheen 12:14),
na li she pu na na pu kaa ya waha wee Poli mu, ali
na toro pu keye yanmuyo yi beeri taan (2 Korente
Sheen 12:14; 13:1).

Seme wu kafila nugbayo
2 Korente Sheen 1—7 Poli ya baraga taha Kile
na wu saama pu wuu na. Lee kadugo na a wu
jo wuye pyaa naarigana ni wu labye wu shizhaa
na.

2 Korente Sheen 8—9 Dege wemu w’a byi na
naha tii la baa fee pu na Zheruzalemu ni ge, Poli
ya yajo wee shizhaa na.

2 Korente Sheen 10—13 Poli ya wu Kile tuduro
ti wo labye wu fiin yu, na wu taanna ni pii pu
tudunmos pu wo wu ni, piimu p’a puye faanna
na Kile tudunmoo pee ne ge.

Polini Timote fo mujuu

1 Ne Poli wemu w’a pye Yesu Kirisa wo tudunmo
Kile wo pidaan wu funno ni ge, ne ni na ceborona
Timote ni, wee p’a we seme we tun yee mu; yee
piimu pu ne Kile wo sipyii Korente kulo li ni ge,
ni yee piimu beeri pu ne fefeere wuu Akayi fiige ki
beerini ge.

Wee ya yi shaari: 2Wu To Kile ni wu Kafoo Yesu
Kirisa wu niime ni panine kan yi mu.

Poli ya fO kan Kile mu

3'W’a wu Kafoo Yesu Kirisa wo To Kile wu soni.
Wee wu ne plﬁaara foo Kile, ni lopine kanvoo keree

beeri ni. 4 Wee w’a lopine kaan wee mu wu kan-
hama keree ki beeri ni, konho wee be di ja w’a wu
sipyinii logoo ninee pu kanhama keree tuun ni, ni
lee lonine le ni, w’a lemu ta Kile mu ge. > Ba Kirisa
wo kanhama pe tuugo nineheme ya noni wée na
we, mu Kile ya lonine kaan weée mu na peheni Kirisa
baraga ni. 6 Kanhama ba noni wee na, lee na bye
kanugo na lonine kan yee mu, konho y’i ja pa sho.
Wee bu lonine ta, lee na bye kanurno na lonine kan
yee be mu, kanhama pemu ni wée ne ge, konho y’i
loxulo ta yi be di ja pee kanhama pu tuugo xu yiye
ni. 7 Wee fungonyo yi d’a tiin yee shizhaa na fo

xuunido. Baniweéeyalicejobayeewayitahaataa
wee wo kanhama pu ni we, mu y’a da ba yi tahaa
ta lonine li be ni.

8 Na cebooloo, wee ya kanhama pemu na Azi
fiige ki ni ge, wee funno ki wa y’i pee ce. Pee
kanhama p’a bi sii pele wée na fo na she doro wu
fanhaya npuno kana be taan, ali fo na she wu pye
wu ya daa be nige nago kanna wu na niifeere pye
sanha we. 9 Wee kunni bi sii li yaha jo wee da
xhuu. Galee ya pye mu, konho wee ganha ba wuye
pyaa Kkii pyi wu tadana we, fo Kile, wee wemu w’a
Xuu neni na yeege xu ni ge. 10 Wee Kile w’a wee
sho ke xu tuugo ke na, wee shiin wu da da wee
nuno wo. W’a pye wee tadaga, wu na ba wu puro
wolo sanha. 11 Yee be p’a wee tege ni Kile-nerege ni.
Lee wuu na Kile ya niime wemu kan wée mu yee
wo nerege ki baraga ni ge, konho lee di bye kanuno
sipyinehemee be di baraga taha Kile na wée wuu na.

Poliya nerile wu para li keree ki ni

12Wee na ja kaa lemu kaa taga wuye pele ge, lee
li wa me. Wee zoloo pu wa lee wo seeree na jo tifire
ni see wemu w’a foro Kile ni ge, tee tifire te wo
naarigana, ni wee see we wo naarigana na wee ya
naari kono ke na, na la fara be yere lee na yee mu.
Ga Kile wo niime wu baraga ni wée ya lee pye, wée
yata tee fungongo feere te ta sipya mu we. 13Wee di
wa yatii be kani wu semee punina dunni yimu we,
yemu yi da ja galaa y’i yi naha ce ge, fo yee ye. Ne
da be li na jo yi na ba yi beeri paha ce xuuni, 14 ma
na jo ba yi wa yi naha ce me dooni we, na jo Kafoo
Yesu cabarga yee keree na ba wée nunpo yirige, ba
wee be wogoo da ba yee nurno yirige me we.

15 Kee tadana ke funno ni ne bi li no wolo jo di
fenhe zhe yee yiri, konho y'i kuduun tehee shuun ta.
16 Bani ne bi giin di doro yee yiri, di na zhe doro da
gaani Masedoni fiige ki ni. Di ba she yiri Masedoni
ni sanha, di guri doro yi yiri, konho y’i ba na tege di
she Zhude fiige ki ni. 17 Ayiwa, ne na kee funno ke
yaha naye mu, di ba lee kushee le pye mu, lee wa
li shee na li bye ne see ni-i ge? Kelee keree kiimu
1o Nne Wo ge, ne Ki no wo na sahanyi ni kono sipyii wo
keree npowuugananige? Manajobadidaba «Uun»
jo kaa na, na noho jo sanha «Ahayi» lee kanuno le
na we. 18 Ma na jo ba Kile ne me nomee foo-i de, jomo
pemu wee ya yu yee mu ge, pee be ya pye «Uun» na
noho pye «Ahayi» we.

19 Bani Kile Ja Yesu Kirisa wemu kaa wee ya jo
yee mu ge, ne ni Siliven,” ni Timote ni ge, wee
ya «Uun» yu jomo na, wu noho kuri jo «Ahayi» pee
ninumo na we. Ga, wu bu yemu jo, yee yi wa.
20Kile ya pomehee kiimu 1o ge, ki beeri ya pye «Uun»
Kirisa ni. Lee wuu na wée ya «Amiina» yu wu mege
ki baraga ni, na Kile soni. 21 Wee Kile ye pyaa k’'a
wee niyee wo baraga ki pele Kirisa wo karineege ki
ni, na wee keme yaha wu ye wuye mu. 22W’awu fe
pu kpon weée na, na Fefeere Munaa li be kan wu mu
I'a tiin wu zoloo pu na. Yanmuyo yemu wo nomee
w’a lo wu mu cabaya na ge, a lee di nakaara wolo
yee wo da ni.

23 Kile wa na seeri di bu kafineye jo! Yeeye pyaa
WO ninaara na ne pye ne she nige yee yiri Korente
kulo li ni we. 24 Galee di wa nago kanna wee puwa
yee wo nurnofee n’a daa wu shizhaa na-¢ de! Bani

* 1:19 Siliven: Wee ninumo pu wa byi na Silasi.

yee ya lowagaa ta na Xo n’a daa wu ni. Ga wee ya
kapyenee pyi ni yee ni, konho y’i fundanga ta.

2

1Lee wuu na neli kon na funnonijo di ganha bu
she nige yi yiri, la li she fara yi wo zo mesuu li na
we. 2Bani ne bu zo mesuu wa yee na, jogo ye pu da
ja ne funno taan yee kadugo na we, yee piimu na
ne zo mesuu li wa ge? 3 Lee wuu na ne bi seme wa
ka, na wee tun yi mu, konho di ganha bu da zhe yi
yiri di zhe na zo wu mee kasulo ta wa yee mu we,
yee piimu p’a yaa pu na funno taan ge. Neda li na
jo kaa le li ne ne wo fundanga kaa ge, lee li ne yee
beeri be wo fundanga kaa. 4 Ne zo mesuu wo w’a bi
wee seme we ka ni yama nina funyo ni, ni pesinme
be ni na paha ni. Ne ta lee pye konho di yee nahaya
tanha we de! Ga ne lee pye, yee kaa ya dan ne ni
taangana lemu na ge, konho y’i lee ce.

Yi yafa nahama pu pyevoo wu mu

> Wa bu kaa pye lemu ya ne naha tanha ge, wu
ya ta ne ye nigin naha tanha we, yee beeri nahaya
w’a tanha. Ga ne funno wa li waha fo li she doro
li tayerege taan we, lee wuu na ne yee jo. 6Jaagi
wemu yee ninehemee ya shan na xo we nd we na
ge, wee na yaa ni wu ni. 7 Nime kunni, y’a yaa yi
yafa wu mu, y’i samohoro le wu ni sanha, konho zo
mesuu li ganha ba bele doro wu na, fo di wu pye
tadapa baa we. 8 Lee wuu na ne yi neeri jo y'a li
shes wu na, na wu kaa ya dan yi ni. 9 Lemu be na
sanha ne seme wu ka na tun yee mu ge, lee li wa
me. Ne yee taanna wii, yee bu da yee na ne pomee
coni keree beeri ni. 10 Yee bu kaa la yafa sipya wa

mu, ne be na lee yafa weefoo mu. Ne bu da ne yaa
ne wu kaa la yafa sipya wa mu, yee wuu na ne ma
li yafa wufoo mu, Kirisa nii na, 11 konho Shitaanni
ganha bu da se ta wu na we, bani w’a wu fungongo
ki ce na xo.

Kaalemul'a funzhaga wd Poli na Torowasi ni ge

12 Ayiwa, ba ne no Torowasi kulo li ni Kirisa wo

Kile Jozaama pu jo kaa na we, a ne Kafoo ta w'a

kunoo mugi wa na mu. 13 Ga lee be na ne bi na zo

wu ta w’a faha we, bani ne ta she na ceborona Tite

tawa we. Lee wuu na ne koo sha n’a daa fee pumu,
na gari Masedoni fiige ki ni.

Se wemu ya daa Kirisa ni ge

14 Faabye Kile! Wee w’a sefecre kaan wee mu
tuun beeri ni Kirisa wo karineege ki funyo ni, na
wee luu na daga na Kirisa wo macene ki shee xuu
wu beeri ni, ba nudanga sinme ne we. 15 Bani Kile
ya wee pye Kirisa wo nudanga sinme. Sipyii piimu
na ba sho, ni piimu na ba gyeegi ge, kee nugo ke ya
noni pee beeri na. 16 Kee nugo ke ne xu nugo pii mu
pu ni, na pu naha co na se xu yiri; na ne pii be mu
nli sicuumo nugo, na pu naha co na se nli sicuumo
yiri. Jogo di ne wee labye we wo no favoo we? 17 Wee
kunni ya ta Kile wo Kile Jozaama pu neri wu jagi
nuno ba pii ya pu neri mu pu wo kuduun kaa na
we. Kile w’a wee tun, lee wuu na wee ya Kile Jomo
pu yere pyi Kirisa wo karineege ki ni ni funvige ni
Kile naha taan.

3

Karineege nomeefono li wo kapyebyii pee

1 Ayiwa, le jogana le ya li shee na wee ya no kon
na wuye pele sanha ge? Ta wée mago wa li na watii
wu na seme ka tun yee mu, wu wu mesaarna jo wee
ni, kelee ta wée mago wa wee seme wa tuugo zha
na yi mu? 2 Yeeye pyaa ki ne weée wo seme wemu
ya weée mesaara yu, wu nigayahara di ne wéee zoloo
pu na ge. Sipyii pu beeri ya wee seme we ce, na wu
kalaa be. 3L’a fiinnje na jo yee pu ne Kirisa wo seme,
wemu w’atun wee baragani ge. Wee ssmeweyata
ka ni kama Ioho ni we, fo Kile nii wo wu wo Munaa,
w’i ya ta ka faaya koogoo na we, fo sipyii zoloo.

4Wee ya da wee xuu we na Kile naha taan Kirisa
baraga ni. 5Lee wa nago wee pu wa giin na wee
na ja wee labye we pye ni wuye pyaa wo sefeere
ni we, ga Kile ni wee wo sefeere t'a yiri. ¢ Wee w’a
sefeere kan wee mu, na wee pye karineege nivorno
ki wo kapyebyii. Kee ya ta saliya wu ghooro ni we,
ga fo Fefeere Munaa. Bani saliya wu ni xu ya daa,
ga Fefeere Munaa di pli sicuumo kaan.

7Saliya wemu w’a ka faaya koogoo ki na ge, wee
w’a Xu noni sipya na. Ga lee be na Kile wo nooro
w’a wuye she wee tuun we ni, fo na Izirayeli sheen
pye pu ya ja nii cori Musa ni, di wu wii wu naha
nine ni, wu naha ki wo nooro wu kene ni we, na ta

wee nooro we di bi da ba doro. 8 Ta Kile Munaa
li wo labye wu wo nooro wu da ba ye wee na na

kanha we? 9 Ayiwa, labye we w’a jaagi shaan sipyii
nuno ni ge, wee bi pye ni noors ni, wee tuun wu ni,
labye we w’a sipya pyi sipyitiime Kile paha taan ge,
ta wee wo noorowu da ba bele Xuunina toro we wu
taan we? 10 Nime wo nooro wemu w’a pele fo xuuni
ge, ma bu wee jate ni taashiine i wo wu ni, m’a
taashiine 1i wo wu ta wee ne yaaga be we. 11 Kaa

lemu li da ba xho ge, nilee d’a pye ni nooro ni. Wee
tuun wu ni lemu li da gori yaha xobaa ge, lee wo

nooro wu na ba bele fo xuuni de! ,
12 Kee tadana ke ki wa weée mu ge, kee k'a

samohoro le wee ni fo xuuni. 13 Wee ya 1i pyi Kile
tudunmoo Musa wo pyegana li na we. Fana Musa
bima daga wu naha to, konho Izirayeli sheen ganha
bu wee nooro nidoromo we na taxogo ni we. 14 Ga
pu fungonyo yi bi to. Ali nipaa we be ni, pu ba
Karineege Nomee Nilee li kalaa, p’a bye kanna kee
fapa ke k’a buri pu fungonyo yi na. Kee fana ke di
yatalaha wa we, bani na pye ni Kirisa ni karineege
ni, lee ye I'a ki leri wa. 15 Ali ninaa we be ni, pu
ba Musa wo seme wa kalaa tuun beeri ni, p’a bye
kanna fana k’a buri pu fungonys yi na, xuu wemu
p’a galaa ge, pu da ga wu naha ce we. 16 Ga wemu
bu soo na wuye kan Kafoo mu, kee fapa ke na laha
weefoo wo fungongo ki na.™ 17 Ayiwa, Kafoo wemu
kaa puwayunaha ge, wee ne Fefeere Munaa. Kafoo
Munaa bu bye xuu wemu ni, wee xuu wu na bye
wuye wo. 18 Wee piimu beeri wo faya y’a laha laha
nahaya yi na ge, wee beeri p’a Kafoo wo nooro wu
shee ba jaawiige ya yanmuyo shee me we. Lee funno
niwee ya nerina byiba Kafoo ye pyaa ne we, na foro
Nnooro wa ni, na jin wa ni. Wee labye we, Kafoo wo
Munaa I’'a wee pyi.

4

Poli niwu kafee pu wo labye wu pyegana
1 Ayiwa, Kile w'a nuno naari wee na, na we
labye we kaa le wée kene ni, lee I'a wee pye wee

* 3:16 Ekizode 34:34

yatenye da ga xhu we labye we na we. 2 Nohodaan
kapyegee kiimu beeri ki ne shiige wogoo ge, wée ya
wu toogo wolo kee beeri ni. Wee ya shizhiinme taga
na keree pyl we. Wee ya Kile wo jomo pu neri na
zhaan we. Ga can wu wee ya fiinne na yu, konho
sipyii pu beeri nigin nigin di da wu mesaana yu
sipyii ni Kile naha taan. 3 Lee be na Kile Jozaama
pemu weée ya yu ge, pee bu she da p’a nmoho, piimu
pu da ba gyeegi niga na ge, pee na p’a ymoho. 4Pu
da ga da we, bani Shitaanni wemu ke kono ke
ya bele ge, wee w’a pu fungonyo neri buri, konho
kpeenge ki ganha ba ni pu mu we. Kirisa wemu
wu ne Kile wo jaa wu ge, wu nooro wu wo Jozaama
pu p’a kee kpeenge ki yeege. 5 Kile Jozaama pemu
WO yere wee ya byi ge, wee ya ta na wuye kaa yu
we. Yesu Kirisa wemu wu ne Kafoo wu ge, wee
kaa wee ya yu. Yesu wuu na wee ya pye yee wo
kapyebyii. 6 Kile wemu w’a jo taashiine li ni na:
«Kpeenge Ki pye nibiige ki ni ge»™ wee ninumo w’a
kpeenge yeege wee zoloo pu na, konho Kile wo nooro
wemu w’a ni na foro Kirisa wo naha kini ge, wee di
wee nooro we wo laje wu ta, wu da kpeenge yeege
wu mu.

Kanhama pemu ya noni Poli ni wu kaafee na ge

7Wee na ne ba cogo shohoo ne we, ga wee naafu-
ugbo we di ne wee mu. Lee ya pye konho sipyii di li
ce natee sefeere nighooro te ya ta foro wée ni we, ga
Kile ni t’a foro. ® Kanhama tuugo beeri kunni wa
noni wee na, ga wée fanhaya di sanha xho we. Wee
fungonyos yi kunni wa wuregi, ga tadana sanha fo
wee na we. 9 Pu kunni wa taha wu feni na gana,

* 4:6 Zhenezi1:3

ga Kile di ya wée yaha we. Pu kunni wa wu kpoon
na zhaan pine na, ga wu sanha xhu we. 10 Tuun
beeri ni Yesu wo xugana li tuugo ya noni wée na
wu ceepuuro ti ni. Ga Kile di wée shuu, konho p’i
li ce na pii na Yesu ne, wee be di piifeere pyi wee
baraga ni. 11 Bani xu no na wee ne tuun beeri ni,
WU Wo niifeere ti ni Yesu wuu na, konho Yesu be wo
niifeere t'i tiye she wee ceepuuro ti ni, tee temu ti
da ba xhu ge. 12 Lee pyegana le na xu ya wu wo
labye wu pyi wee na, konho pnli sicuumo pu da noni
yee na. 13 L’a ka Kile Kafila wu ni na: «Ne da Kile

na, lee I'a ne pye ne jo.»™ Kee tadana ke ninuro na
wee be ya da, lee I'a wée be pye wee na yu. 14 Wee
ya li ce na jo Kile wemu w’a wii Kafoo Yesu ne na
yeege xu ni ge, wee na ba wee be ne na yeege xu
ni ni Yesu ni, na wee ni yee beeri pinne Yesu naha
taan. 15 Kee keree kii beeri wa noni wée na, konho
Kile wo niime wu da noni sipyinehemee na. Lee di
bye kanunpo sipyinehemee di da baraga teri Kile na,
pu da wu pele.

Na niifeere pyi n’a daa gbooro ni

16 Lee I'a wee pye wee ya ganri we. Ali na
wee ceepuuro ti fanha ki yaha ki na xhuu, la I'a
faraa niga beeri weée munaa li wo fanha ki na.
17Kanhama pemu beeri p’a noni wée na nime ge,
pu na ba doro. Pu na ba peenje kemu no wee na
ge, pee kanhama pu ne yaaga be kee peene ke naha
taan we. Kee peene Ke ya sii pele, na ne tehene baa.
18 Bani sipyii ya yanmuyo yemu paa ge, wee ya nii
yeege yee feni we, ga fo yemu yi ne nipabaaya ge.

* 4:13 Zaburuu 116:10

Yemu sipyii ya naa ge, yee na ba doro, ga yemu ne
yiya paa-i ge, yee na gori yaha gbee.

S

1 Buguloo piimu funyo ni wée wa tiin naha ke
nine ke na wu ceepuuro ti ge, pee buguloo pu ga
ba gyeegi, pusaaya ya wa fugba we ni Kile na yee
yaa yaha wa wée mu. Kee tateenge ke wa sii wa
ghee. Kee wa sipya wo keye labye we. 2 Na wee
yaha naha pee buguloo pii ni, weée wa zhiin, bani
wee wa fugba wu wo tatiinye yi wo jé wu la pyi fo
xuuni. 3Wu bulee ta wu munahaa ki na ceepuuro
nivoro ta le. 4 Na wee yaha pee buguloo pii ni, wee
wa zhiin, tuguro ti wa wu nuryo ni. Ceepuuro temu
ti wa weée na naha nine ke na ge, 1i wa nago wee
wa giin wu tee wolo we. Ga wée wa giin wu fugba
Wwu wo ceepuuro ti lo le wuye na, konho ceepuuro
temu ya xhuli wg, tee di te ti faa, temu na ba xhu
ge. > Kile ye pyaa k’a wée yaa kee keree kii kaa na.
W’a wu Munaa li kan wee mu. Lee ya li shee na wu
na ba ye yagmuyo ye ta can na. 6 Lee I'a wée pye
wee yalogoo waha tuun beeri ni. Weéeyalicenajo
na wee yahanaha ni tee ceepuuro te ni, wee sanha
k’a lii Kafoo na.

7N’a daa baraga ni wee ya naari, li wa nago wee
ya li na we. 8 Wee logoo ya waha fo xuuni. Wee
funno ki wa na foro te ceepuuro te ni, na she diin
Kafoo taan. 9 Lee wuu na, wee ya Xu yoo, wee ya
pye nii na yoo, lemu I'a dan wee ni ge, lee li ne na
wuye kaa taan Kafoo mu. 10 Bani li waha I'i waha
wee beeri na ba she yere Kirisa nahaghaa na, w’a
kiiri kon wu na, konho sipyii pu beeri nigin nigin
ya lemu pye na pu yaha te ceepuuro te ni ge, I'a

?ye nizaana la, I'a pye niguuno la, p’i lee wo saraa
a.

Kirisa w’a be leni Kile ni sipyii te ni

11 Sipya ya yaa na fyagi Kafoo na fyagana lemu
na ge, wee ya lee ce, lee wuu na wee wa seege taan
sipyii pu na, konho p’i soo Kile na. Kile ya wee keree
beeri ce fo xuuni. Ne giin jo lee Cegana li na yee
be ya wee ce. 12 Wee ya ta na wll mesaana yu yi
mu sanha we. Ga lemu na bye kanuno yee di ja
J’lUYlI'lge ta wee keree na ge, lee wée ya yu yi mu.
Piimu p’a puye psls sipyii nenaa na, pu funyo di ya
fiinne-¢ ge, konho y’i j& pee be no shogana ce. 13Libi
ta nago kanna wee nunmogoo k’a yiri, Kile wuu na
lee ya pye. Ga li bu da nago kanna wee fungonyo
y’a tiin, lee wa yee wo kuduun. 14 Bani Kirisa wo
taanneege ke, kee k'aja weena. Weeyalicenajoni
shen nigin ya xu sipyii pu beeri tege, wee tuun wu
ni, li ne kanna 51py11 pu beeri p'a xu. 15 Sipyii pu
beeri wuu na w’a xu, konho piimu pu wa nii na ge,
pee ganha ba pu wo niifeere ti pyi nige puye nidaan
na we. Ga wemu w’a Xu pu tege, na ne pu wuu na
ge, pu da ti pyl wee wo nidaan na.

16 Ayiwa, nime kunni wee da ga sipya wa
shishiin wii nige na saha ni sipyii wo wiigana ni
we. Ali wée nehe da weée na bi Kirisa wii na saha
ni sipyii wo wiigana ni, wee da ga wu wii mu nige
nime we. 17 Sipya wemu bu jé Kirisa wo karineege
ki ni, weefoo na peri sipyifomo. Keree kiimu ki
ne nilegee ge, kee beeri na doro, keree kiimu ki ne
nivoroo ge, kee na no kon. 18 Lee beeri ya foro Kile
ni. Wee w’a be le wée ni wuye pyaa te ni Kirisa
baraga ni. W’a wee labye we kaa le wee keye ni,

konho wee di bye kanuno be di jé wu ni sipyii pu te
ni. 19 Bani Kirisa wo baraga ni Kile ya be le wu ni
sipyii te ni. Wu ya ta pu jurumu wu toro pu feni we.
W’a wee labye wu kaa le wee kene ni, konho be di
bye wu ni sipyii pu te ni.

20 Lee wuu na wee ya pye Kirisa yahama ni, na
yu wu tege. L’a pye kanna Kile w’a wu kafila wu
yere pyl wee no na. Wee wa yi neeri Kirisa mege ki
Wuu na, jo yi soo be di jé yi ni Kile te ni. 21 Kirisa
ya ta jurumu wa shishiin pye na we, a Kile di wee
taga jurumupyii pu faa, konho wee di ja pye ni wu
ni karineege ni, wu bye sipyitiimee Kile paha taan.

6
1 Lee wuu na, wée piimu pu ne kapyebyenii ni
Kile ni ge, wee wa yi neeri jo Kile wo niime wemu
y’atage, yiganha buwee yaha wupabye punobaa
we. 2Bani Kile ya li she wu Kafila wu ni na:
«Na wo nidaan tuun ni
ne mu nerege ki logo,
nuwuuro ti wo cana pnii li ni
ne mu tsgs.»*
Nime wu ne Kile wo pidaan tuun we; nime wu ne
nuwuuro ti wo carna pii le.

Kile wo kapyebyii p’a yaa na kanhama soro
3 Wee funno wa sipya wa shishiin wu tatigine
ta wu labye wu na we. Lee wuu na weée fungo
wa wee pu kaa la shishiin pye lemu na sipya wa
shishiin nuno kyeegi we. 4Lee wuu na wée wa wuye
shee shegana beeri na na Kile wo kapyebyii weée ne.
Wee ya kanhama nineheme soro, na kawagaa ni

* 6:2 Ezayi 49:8

loyirigeree xu lomarana funyo ni. > P’a wée kpoon,
na wee leni kaso ni, na sipyiire ti soon na waa wu
na. Wee di kapyewagaa pyi, na naani nymunumo
baara ni xuugo kene ni. 6 Wee ya wuye shee Kile
wo kapyebyii tifire funno ni, ni laje, ni loxulo, ni
saama, Fefeere Munaa li wo sefeere ti ni, ni see see
taanneege ni. 7 Wee wa lee shee Kile wo can wu jo
funyo ni, ni Kile wo sefeere ti baraga ni. Lemu li
ne wee wo kashen yagborno, na yogo koon, na yogo
yu wee kaa na ge, lee ne kaa lemu I'a tii Kile mu ge.
8 Tuun wa ma no p’a ganha na ghooro teri wee na;
tuun wa na bano p’a ganhana fanhara teri wée na.
Wee mesaana wa yu; wee mekyeegene be di yu. P’a
wee jateniba kafingjuu ne we, nataye weeya yu ge,
yee di ne can we. 9 Wee ne kanna pu ya wee ce W,
na ta pu d’a wee ce fo xuuni. P’a wee jateni kanna
Weeya Xu, nataweedinenlina. P’aweeleninaani,
ga wee da xhuu we. 10P’a wee wii na zo mesuu l'a
pele wee na, na ta wee funyo d’a taan tuun beeri ni.
P’a weée wii la baa fee, na ta wee d’a sipyinehemee
pye lafee. P’a wée wii na yafiin ne wée mu we, na ta
yanmuyo Vi beeri di ne wee woyo.

11Na cebooloo Korente sheen, wée ya wu zoloo pu
beeri mugi, na kafilafyen jo yee mu. 12 Wee kunni
ya ta wu funyo buri yee na we, ga yee p’a yi funyo
buri wee na. 13 Ayiwa, nime kunni ne yu ni yee ni
ba na nagoo ne we. Wée ya yee co cogana lemu na
wu zoloo pu na ge, yi be pu wu co mu! Yi be pu yi
WO zoloo pu mugi wu mu!

Y’a yiye kaseri Kile cebaalaa wo kapyegee kii shi
na

14 Ayiwa, piimu ne Kiriceen we, yi ganha ba
binnee ni pee ni pu wo kapyegee kii shi na we. Be
weke wu wa tiime ni kuumo te ni we? Pinnegana
leke na kpeenge ni nibiige di da j& binne we? 15 Be
weke wu da ja bye Kirisa ni Shitaanni te ni we?
Wemu ne Kiricen we, karineege keke ki da ja bye
weefoo ni n’a daa foo te ni we? 16 Be weke w’i da ja
bye Kile-peene pugboho ni yaperee te ni we? Bani
wee pu ne Kile nii wo wu wo Kile-peenje pughoho ma
na jo ba Kile wuye pyaa ya yijo wu Kafila wu ni we
na:

«Ne na ba diin pu niye ni,
na naarini pu ni.
Ne na ba bye pu Kile,
p’a bye ne sipyii.»™*
17 «Lee wuu na Kafoo ya jo:
<Yiforo pu te nj,
yi waa laha pu na.
Yaaga kemu ne feefee we,
yi ganha bu da gbon kee ka shishiin na we!
Yibujaleena,
Ne na zoo yinas»™
18 «Ne na bye yi To,
yina bye ne jalaa ni na poro pushaa.
Kaf5o, Se Beeri Foo w’a jo mu»™

1 Ayiwa na taanpiinee, ba ni Kile d’a kii nomehee
Kkii beeri 1o wée mu, wee tuun wu ni wee ya yaa na

* 6:16 Levitike 26:12; Zheremi 32:38; Ezekiyeli 37:27 * 6:17
Ezayi52:11 * 6:18 2 Samuweli 7:14

WU ceepuuro te ni wu zoloo pu pye feefee, na foro
foonro keree tuuyo beeri ni. Wu la le wuye ni wu
fefeere ti no di fa, wu da paari Kile nii fyaara ni.

Poliwo fundanga ki keree

2Yiyi zoloo pumugi wu mu, wu kaa di daan yi ni!
Wee ya ta bahamu shan sipya wa shishiin na we.
Wee ya ta sipya wa shishiin nuno kyeegi we. Wee
ya ta pii wo yanmuyo sho pu na na taga wiye pye
lafee we. 3Yi ganha ba giin na ne ye yu konho di
jaagi shan yi na we! Ne tee yee jo toro yee mu jo
yee kaa ya dan wee ni fo xuuni. Yafiinwa daja wee
waa laha wuye na we, ali xu be we. 4Ne da yee na fo
xuuni. Ne yee mesaarna yu fo xuuni. Ne luu I'a nine
fo saama na. Kanhama pemu beeri p’a noni wee na
ge, ne funno ma sii taan fo xuuni pu ni.

> Can na, wee di no Masedoni fiige ki ni ge, wee
naha sanha nine bada we. Kanhama ni wee di
bye kabaya yi beeri na. Wu ni sipyii pusamaa bi
dunni, fyaara di ne wuye pyaa ki be wo zoloo pu ni.
6 Ga Kile wemu w’a lopnine kaan sipyiconroyo mu ge,
wee ya wee logoo nine Tite wo ba wu kene kurogo.
7 Ayiwa, Tite wo ba wu ye be-c de! Ga yee ya wu
luu nine ninegana lemu na ge, lee ya wee fungonyo
yi tene. W’a pa wee pye na ne na la k’a sii sho yee
ni. Na yee ya daajene jo, na yee ya ne keree co ni
see ni xuuni. Lee ya la fara ne wo fundanga ki na
fo xuuni.

8 Ne fenhe seme wemu tun yee mu ge, ali na wee
seme we ta w’a bi zo mesuu wa be yee na, lee wo
daajene ne nige ne ni we. Li daajeye bye ne ni, bani
ne bi seme wu ta w’a zo mesSuu wa yee na jeere ye
nigin funno ni. 9 Ga nime ne funno ya taan. Yee



2 KORENTE SHEEN 7:10 xvii 2 KORENTE SHEEN 7:15

zoloo na mehee suu, lee ya ta pye ne wo fundanga ki
kanuno-¢ de! Ga lee zo mesuu le na yee pye yee ya
kuri kadugo, na yi naarigana faa, lee I'a ne fungo
taan. Yee wo zo mesuu l'a pye na saha ni Kile wo
nidaan ni. Lee funno nilemu wee ya pye yee na ge,
lee ya ta pye kakuuno we. 10 Bani zo mesuu lemu
ya sipya taa na saha ni Kile ye pyaa wo nidaan wu
ni ge, lee ma sipya pye m’a ma torogana li faa, na
nuwuuro ta. Lee zo mesuu le tuugo ya sipyii pyi pu
na daajene yu Kile naha taan. Ga kono ya zo mesuu
lemu noni sipya na ge, lee I'a ma ni xu ni. 1175
mesuu lemu I'a yee ta na saha ni Kile wo nidaan
wu ni ge, I'a lemu o ge, lee li wa me. Yee ya yi see
beeri le le kaa le ni. Yee ya can wu sha xuuni. Yee
ya nahaya tanha fo xuuni. Yee ya fya fo xuuni. Ne
na la bi sho yee ni fo xuuni. Yee zoloo pu beeri bi
naha tii le kaa nigin we na. Yee ya jaagi pye xuuni
le kaa le shizhaa na. Yee ya li she shegana beeri na
na yee toogo wa le kaa le ni we.

12Ma bu logo ne we seme we tun yee mu, wemu
w’a kakuuno li pye ge, ni wemu na I'a pye ge, ne

ta wu tun wee wa shishiin wuu na we. Ga ne wu
tun yee mu, yee ya yiye kan kangana lemu na weée

wuu na ge, y'i lee ce Kile paha taan. 13 Lee I'a wee
logoo ki pye K’a nine. Yee ya Tite fungongo Ki tege,
a wu fungo di daan taangana lemu na ge, lee be
ya pye wee mu fundanghboho na fara lonine 1i na.
14 Ne yee so keree kii shizhaa na Tite mu, di wa
ta shiige lee kabaya na we. Wee ya can jo yee mu
wu Kkeree ki beeri ni jogana lemu na ge, lee funyo
ni yee wo mesaana kemu wee ya jo Tite mu ge, a
yee be di da can. 15 Wu taanpeege k’'a neri pele be
yee shizhaa na, bani wu funno w’a dun ni yee beeri

nigin nigin wu wo nomeecoro ti ni. Yee ya wu nurno
ciri ni baraga kemu ni, na fya wu na, na yiye tirige
wu mu tirigegana lemu na ge, wu funyo w’a dun
ni lee be ni. 16 Ne funno ya taan fo xuuni, bani ne
na ja da daa yee na keree beeri ni.

8

Masedoni fiige kin’a daa fes p’a wari wemu pinne

ge
1 Ayiwa na cebooloo, Kile ya niime wemu pye
Masedoni fiige ki egilizii pu mu ge, wu funyo ki
wa wu yee naha jo yi mu. 2 Kanhama nigbo pu
bye pu nuno ni. Ga p’a fundanga ta xuuni, fo na
kene mugi pu kene yara na, na pii kan xuuni, ali
na pu ta pu na ne be la baa fee. 3 Ne wa lee wo
seeri nago kanna p’a pii kan na be ni pu se nuno
kana ni. Pu yere ya toro be pu se nuro kana taan,
ali na ta wa ya pu karamu be we. 4 P’a sii wee tii
neeri saama na, na wee pu soo pu mu, pu be di pu
wo dege kan she Kile wo fefeere wuu pu mu Zhude
fiige ki ni. > Wee bi daa pu na jo pu na lemu pye
ge, p’a toro be yere lee taan. P’a fenhe puye kan
Kafoo mu, lee kadugo na na puye yaha wee be kene
na na saha ni Kile ye pyaa nidaan ni. 6 Lee wuu
na wee ya Tite neeri na jo w’a bi labye nizaama
wemu no kon yee yiri kenje yakanya yi wo shizhaa
na ge, jo wu she yi yiri w’i she wee labye wu no
fa. 7 Yee ya pye naha na keree beeri ni: n’a daa
feere yoo, kafila yoo, laje yoo, ni sestanga tuugo
beeri. Wée ya taan yee mu taangana lemu na ge,
na fara kee taanneege ki be na. Wee funno ki wa
y'i bye naha na we labye nizaama we be ni. 8 Li

wa nago kanna n’a yi karamu fo yi li pye fanha na
we. Ga ne pii wo lowagaa keree yu yi mu, konho
di yi wo taanneege ki noho wolo wii ki bi ne see see
taanneege. 2 Bani wu Kafoo Yesu Kirisa ya wu wo
niime wu she sheganalemuna ge, yi beeriwa lee ce.
Wee bye yara foo, a wu wuye pye la baa foo yee wuu
na, konho yee di bye yara fee wu wo la baa feere ti
baraga ni.

10Na fungongo n’a zhee ye yi na, nago kanna y’a
kaa lemu no kon tanee ge, yi bu lee pye na li yo fa,
lee ya no xuuni. Yee p’a pye shenshiilee na le kaa
le no kon, lee ye be we, yee p’a noho pye shenshiilee
sanha na le kaa le bye fungongo ta. 11 Lee wuu na,
yi she naha na le kaa le feni, y'i li pye y’i li yno fa.
Lee kaale fum]o ya tigi yi mu ni zosaama wemu ni
ge, yili pye y’ili po fa ni wee zosaama we ninumo
ni, na saha ni yi se nuno kana ni. 12 Bani Kile gan
fungongo bu digi sipya mu, Kile ya soo kee yakanga
ke na, na saha ni wu kene yataa ni. Ga yaaga kemu
se ne wu ni we, kee nigne ne we.

131.i wa nago kanna yi pusamaa wo conromo pu
laha, yiye pyaa di do conromo pu ni-i de! Gay’ayaa
na li pye, konho yi beeri di daanna. 14 Nime kunni,
la wa yee mu, lee wuu na yee na ja la baa fee pu
tege. Ayiwa, la baa feere ti ga ba no yee be na, na
pee be ta p’a neri lafee, pee be na ja yee tege. Lee
funno ni, yi beeri na daanna, 15> ma na jo ba I'a ka
Kile Kafila wu ni kagana lemu na we na:

«Wemu w’a nipeheme kuu ge,
wee wo wusama ya kori we;

Wemu w’a dooni kuu ge,

wee be wo wu ya xuurno we.»™

Tite ni wu kaafee

16 Baaga Kile, bani w’alowaa le Tite ni yee keree
na ma na jo ba wee ne we. 17 Wee ya lemu sha
Tite mu ge, w’a soo lee na. Ga yee keree wa bye
wu zo na fo xuuni, fo wuye pyaa ya li kon wuye
funno ni na wu she yee yiri. 18 Egilizii pu beeri ya
ceborona wemu soni wu labye nizaama wu wuu
na Kile Jozaama pu wo yere li shizhaa na ge, wee
w’a da binne ni Tite ni na tun. 19 Lee ye be we, para
lemu weée ya byi na paha tii Kile wo taa li keree ki
na ge, wee ceborona wu naha egilizii p’a bulo na
wu pinne ni wee nilee narali na. Wee yalee nara li
pyi, konho nooro di danha Kafoo mege na, wu noho
wu fungongo nizaarna ki she sipyii pu wo dege wu
shizhaa na.

20 Le shoonrigana le na wee ya we warigho we
keree pnaha shoonri. Wée ya keree beeri pyi konho
sipyii ganha bujaagi ta wu na xuuwa shishiin nile
kaa le ni we. 21 Bani wee funno ki wa wu da saama
koro naari, Kafoo ye naha taan be we, ga sipyii pu
be naha taan. 22 Wu ceborona wa be w’a da binne
ni pu ni. Wee ya wu noho wolo toonii nipehenee ni,
na wu ta w’a la le wuye ni xuuni tuun beeri ni. Ga
w’a la le wuye ni nime na toro taashiine li be taan,
bani w’a da yee na fo xuuni. 23 We wu ne Tite ge,
wee ne na naarinii ni na kapyebyenii. Yee mu wee
ya kapyenee pyi. Cebooloo pusamaa p’a pinne ni
wu ni ge, pee ne egilizii pu wo tudunmoo. Pee ya
pye sipyil piimu p’a peenje taha Kirisa mege na ge.
24L,ee wuu na, y’'a yaa na li she pu na na pu kaa ya

* 8:15 Ekizode 16:18

dan yee ni fo xuuni, konho egilizii p’ilee na, p’ili ce
na kanii wa wée mu na yee mesaarna yu.

9

Dege wemu ya naha tii cebooloo n’a daa fes puna

ge
1 Can na, dege wemu w’a byi Zhude fiige ki n’a
daa fee pu na ge, ne li ta jo nuno wa li na ne wu
na seme ka sanha di dun yee mu wee dege wu
keree na we. 2 Bani ne yee nidaan ce na Xo wee
labye wu kabana na. Ne yee mesaarna jo Xo be yere
Masedoni n’a daa fee pu mu. Ne pu pye: «Akayi
fiige ki cebooloo p’a gbegele xo p’i dege pye na co
fo tanee na.» Yee wo samohoro t’a pye kanuygo na
lowaa kan n’a daa fee ninchemee mu. 3Galee bena,
n’a da wu cebooloo pu tun yi mu, konho masono
kemu weée ya pye yee na we labye we shizhaa na
ge, kee ganha bu bye nuno baa wogo we. Ne funno
kiwap’isheyitay’agbegele xo,manajobaneyijo
we. 4Lee be we, Masedoni sheen pii bu binne kari ni
ne niyee yiri, na she yee ta yee ya ta ghegele we, lee
na bye wée mu shiige, bani wée ya da yee na. Lina
bye yee be wo shiige. 5> Lee wuu na ne li kon naye
funno ni jo ne yaa na pii ceboronamaa pii neeri jo
putoronanahanayeeyiri. Loolodaalemukaa yee
ya jo ge, konho p’i she lee keree naha shoonri sani
di ba she wa ge. Lee na ba li she na daan na mu
funno ni lee loolodaa I'a kan, na li ya ta pye fanha

kaa we. . . :
6Yi li cc na wemu bu shinma nifenhenee nugi,

shinma nifenhenee ma da ba gon. Wemu shiin bu
shinma ninpeheme nugi, shinma nipneheme weefoo
da ba gon. 7 Wemu beeri ya lemu wo tehene kon

wu funno ni ge, wu lee kan. Wee gan we ganha
bu da bye ni zo mesuu ni we, kelee fanha kaa we.
Bani sipya wemu w’a gan pyi ni fundanga ni ge,
wee kaa I'a dan Kile ni. 8 Se wa Kile ni na kasaarjaa
tuuyo beeri pye yee mu fo na nehe, konho yee mago
yanmuyo beeri nineheye di da daa yi mu tuun beeri,
ni keree beeri ni, konho yi da se naha na kapyegee
nizaanaa ni. 9 Ma na jo ba I'a ka Kile Kafila wu ni
We na:
«W’a kene mugi wu yataya na,

na la baa fee kan.
Wu saama pu wa da ga xho bada we.»™
10Kile wemu w’a nuguzhi kaan yenugumo mu, na
wu nolige be kaan wu mu ge, wee na ba nuguzhi
ninehere kan yee mu xuuni, konho yee wo saama
pudaburip’asepahana. 11Wunabasaama tuugo
beeri pyi yee mu, konho yi be di kenje mugi yi yataya
na. Wee na zhe yee wo yakanya yi loolo piimu na
ge, I'a bye kanuno pee na baraga ni masorno taha
Kile na yee yakanya ye wuu na. 12 Bani dege wemu
yee ya byi ge, wu ya ta na Kile wo fefeere sipyii pu
teri ye we. Ga wu na ba bye kanuyo sipyinehemee
di da baraga teri Kile na, pu da wu soni. 13 Wee
dege we bu no pu na, pu na Kile so, bani yee ya
da Kirisa wo Kile Jozaama pu na, na npaari be na
sahaninipee Jomo pe ni, na noho kene mugi yi kene
yataya na pee mu, na ki mugi sipyii pusamaa be
mu. 14Kile ya niime nigho wemu pye yee mu ge,
wee na ba pu pye pu na Kile peeri yee mu xuuni, yi
kaa bena ganhana dan punixuuni. 15Kile w’a soni
wu ma yakanga ki wuu na, w’a yaghohorno kemu
kan wée mu ni ki pnoho ne-¢ ge!

* 9:9 Zaburuu 112:8

10

Poliya wu labye wu yogo jo

1 Ayiwa na cebooloo, pii ya jo na ne bu bye yee
te ni, na ne ma nine. Ga na ne bu lii yee na, ne ma
kafugo le naye nina wa yee na. Ne Poli w’a yi neeri
Kirisa wo lotaan le, ni wu saama pu wuu na, 2 yi
ganha bu da na karamu di ba no yi yiri, di kafugo
le naye ni di wa yi na we. Bani piimu p’a yu na
koo sipyii wo fungongo keree torogana na wee ya
doroo ge, ne da li na jo ne na zhe kafugo le naye
ni na wa pee na. 3 Can wu ne wii, wl ceepuuro
wuu kunni wa naari ke koo ke funno ni, ga weée
di wa yogo ki koon ni ceepuuro fanha ni we. 4 Wee
wo yokonyanmuyo yi ne ke Kono ke sipyii woyo we,
ga Kile woyo yi ne yii, fanha ne yemu ni ge. Ya
Shitaanni wo kasoroyo yi shaan. 5 Joyaama fara
yaaga tuugo beeri na, kemu beeri K’a yogo koon
Kile wo laje wu na ge, wee ya yee beeri neri buri.
Fungonyo tuuyo ye beeri wee ya guuni, konho y’i
Kirisa pomee co. 6 Yee wo nomeecono lino ba fa tuun
wemu ni, wée ya ghegele xo wu nomeecobaalaa pu
beeri wo fohoo to pu mu.

7Nenaa le yee ya wii sipyii ni. Ayiwa, sipya wa
bu da li na na Kirisa wo wee ne, weefoo ya yaa na
wu funno kon li na, na li ce na ba wee ne Kirisa wo
we, mu weée be ne Kirisa wuu. 8 Bani Kafoo ya fanha
kemu kan wée mu ge, ki kanuno ki ne na yee luu na
se naha na, ki kanuno ne na yee kyeegi we. Ali ne
nehe bi naye pele toro be jeere ye kee fanha ke wuu
na, lee shiige ne ne na we. 9Ne funnowa didali shee
na semee pu ni, nago n’a yi fuguri we. 10 Pii kunni
wa yu na ne semee pu kafila w’a waha, na kafugo

ki ne wu ni. Ga na neye pyaa bu no yee yiri, na ne
ma bye baraga baa sipya na ne jomo pu da yaaga
be po we. 11 Piimu p’a yee yu ge, pufee pu li ce na
]ogana lemu na wée ya yu wu Semee pu ninawuta
w’a lii yi na ge, lee wo kapyegee be w’a da ba she
byi wu ga no yi yiri tuun wemu ni.

12 Piimu p’a puye soni ge, wee wa da ga soo di
Wlye pye pee sipyil pii p’a tuugo, kelee di wuye
taanna ni pu ni we. Pee ma puye taanna ni puye
ni, na puye luu na daanna ni puye ni. Ta tee ne
nahanahara we? 13 Wee kunni wa da wuye pele fo
di zhe doro wu tayerege taan we. Ga Kile ya tehene
lemu wolo kan wee mu, a lee di bye be kanuno a
wee di no yee na ge, wée na ba wuye pele na saha
ni lee ni. 14 Wee da bye wee ya no yee na we, wee
tuun wu ni wee bi da tehene li toro, ga wée ya ta li
toro we, bani wee p’a Kirisa wo Kile Jozaama pu jo
yee mu shenshiilee. 15 Lee fungo ni tehene lemu I'a
kon wée kan ge, wée wa da doro lee tdan we. Sipyii
piitiilee ya labye wemu pye ge, wée wa da wee kaa
lodidagada wuys pele we. Weeya dalinanago yee
ba she paha nan’a daa wu ni, la na vara xuuni wee
wo labye wu na yee nine ni Kile wo tehene li funyo
ni, w’alemu kon na kan wéee mu ge. 16 Lee funno ni
filye yemu yi wa yee kadugo yiri ge, wée na ja zhe
Kile wo Jozaama pu jo yee fiiye yi ni, na ta wée ya
wa wo labye lo wu tapyege ni na taga wuye pele we.

171a ka Kile Kafila wu ni na: «Wemu bu jo wu
wuye pele, wufoo wu wuye pele Kile wo nibyegee

kii fungo ni.»* 18 Bani wemu ba wuye mesaana
yu, wee ya mege nijene taa we, ga Kafoo ye pyaa ya

* 10:17 Zheremi 9:23

wemu wWo mesaarna yu ge, wee w’a ki taa.

11

Tudunmoo kafinsjuu pu keree

1 Aa! Yee da bi da zoo na ne wo purnmoyirine jomo
pe Xu yiye ni jeri funyo ni de, lee bi da daan ne ni.
Ayiwa, yi pu xu yiye ni! 2 Yee kaa ya dan ne ni
fo xuuni, fo na npepeen leye ne ni yee shizhaa na.
Ga Kile ni lee ya foro. Curo nigin pe, wee mu ne
yee co, wee ne Kirisa; konho di ba yi kan wu mu
ba donine fuceri naccbaa pe we. 3 Ga ne fyagi jo
yi fungonyo ganha da ba peri, Kirisa wemu na y’a
yiye po Xuuni ge, fo di yi kuruno wee feni, manajo
ba wo w’a kafineye taga Awa faanna, na wu piinye
me we. 4 Bani sipya watii bu ba Yesu watii kaa jo
yee mu wemu wo kaa jogana ni wee wo wu kaa
jogana ne nigin we, yee na neri na da weefoo na.
Kile Munaa lemu yee ya ta wee kene kurogo, kelee
Kile Jozaama pemu yee ya logo wee no na ge, yee
bu munaa latii ta lemu ni wée wuu li ne nigin we,
kelee na jozaama patii ta pemu ni wée wo pu ne
nigin we, yee na wa karaa da yee be na. 5Nali ta
pee megboho tudunmoo piimu yee ya jateni ge, pee
ya porone nakabanaka shishiin nawe. 6 Aline nehe
bye ne di ya pye kafila cevoo fo wu nijeme we, ceme
wo koo nikunni, n’ala ce pee ni. Weeyalee sheyee
na shegana beeri na, ni keree beeri ni.

7Tuun wemu ni ne Kile wo Jozaama pu jo yee
mu ma ni ge, ne naye tirige, na yee durogo. Ta
kakuuno 1i ne lere ge? 8 Egilizii piitiilee pu bi ne
saraa. L’a pye kanna ne pee wo naafuu wu sho pu
na na taga yee tege. 9 Na ne yaha yee yiri, yanmuyo

ya funmo bye ne na, ga ne ta na wo tuguro ti taha
wa shishiin puro ni yee ni we. Cebooloo piimu p’a
pa na yiri Masedoni fiige ki ni ge, pee p’a pa ne
W0 mago yanmuyo yi kan ne mu. Ne kaseege yaha
naye na, konho di ganha da bye yee wa shishiin
mu tuguro kaa la shishiin ni we. N’a da kaseege
yaha naye na sanha lee kanuno le na. 10 Lee ya pye
kanuno, kemu ya ne puno yirige Akayi fiige ki beeri
ni ge. Sipya wa shishiin wa da ja kee nuyirige ki
sho ne na we. Kirisa wo can we, wee wemu wu ne
ne nige, wee wuunaneyeejo. 11 Nahananed’ayee
jo we? Na yee kaa ya dan ne ni-i laa? Kile ye pyaa
be yalee ce na yee kaa ya dan ne ni.

12 Ga pyegana lemu na ne na wo labye wu pye
yee mu ge, lee pyegana li na n’a da da wu pyi.
Piimu p’a kanuno shaa na puye pele, na yu na
wee wo labye pyegana le tuugo pee ya byi ge, lee
pyegana li na n’a da da na wo labye wu pyi, konho
pee ganha bu kee kanurnpo ki ta we. 13 Kafingjuu pu
ne pee tudunmoo piiri. Pulabye wu beeri w’a sipyii
piinne. P’a puye pye kanna Kirisa wo tudunmoo
pee ne. 14 Ga lee ne kakanhana we, bani Shitaanni
be ya wuye neri na byi ba meleke kpeenge wo ne we.
15Lee wuu na do, Shitaanni wo kapyebyii bu puye
pye kanna Kile wo kapyebyii pee ne piimu ya tii
ge, lee ya yaa li wa fo we. Ga li taxogo ki kuduun
ne wemu ge, wee na ba no pu na na saha ni pu
kapyegee ni.

Poliya kanhama pemu na wu wo tuduro ti funno

ni ge
16 N’a da guri yi taha sanha yi mu jo wa shishiin
ganha bu na wii nunymoyirine foo we. Ga yi nehe ba

na wii punmoyirine 5o, yi na co mu, konho na be di
naye pele dooni. 17 Yemu n’a da jo nime ge, Kafoo
w’a ta yee le na po ni we. Ga lal’a na pye n’a da
yee jo. Lee wuu na n’a da jo ba nunmoyirine foo ne
we. 18 Ga ma na jo ba shenpehemee wa puye pele ke
koyo ke keree ni we, wee tuun wu ni ne be na naye
pele ge! 19 Yee piimu pu ne fungonyo fee ge, a yee di
deree na nungmo-yirilee jomo nuri! 20 Pee sipyii pii
p’a yee co ba buloo ne-¢ ge, na yee keye yanmuyo li,
na dun yee na, na nosanga pyi yee na, na kadahaa
leni yee nahaya ni. A yee dilee xu yiye ni. 21 Shiige
ki ne ne na pe jomo pe tajogo ni, ga ne fanha di wa

nehe ba pee ne we, na nuno be di wa waha ba pee ne
WE.

Ga lee be na keree kiimu kaa p’a daga na puye
pele ge, ne be na ja kee kaa taga naye pele. Ne yu
ba nunmoyirine foo ne we. 22 Heburuu pu ne pii ya?
Wee wa ne be ne. Izirayeli shi sheen pu ne pii ya?
Wee wa ne be ne. Ibirayima kadugo shi sheen pu
ne pii ya? Wee wa ne be ne. 23 Kirisa wo kapyebyii
pu ne pii ya? Nunmoyirine foo jomo n’a da jo. Ne pye
Kirisa wo kapyebye na toro pee taan fo xuuni. Ne
pu ja kapyenee ni. Ne kaso jegee, kee ya nehe pu
wogoo na. Ne kpoonro jeri sho na toro pee taan. Ne
xu fo toonii nipehenee ni. 24 Yawutuu p’a ne kpon
fo toonii kaguro, toonii beeri suso nii Kelee shisheere
nigin ma f>.* 25 A Orome sheen di na kpon fo toonii
taanrini kabegee ni. A p’i kagereye taga na wa na
da gbo toonii nigin. A kooghoho di gyeegi ni na ni fo

* 11:24 Saliya wa bye Orome sheen mu, wee saliya wu bi ghbara pu
suso nii kelee shisheere (40) taha sipya na we, bani pu bi giin na kee
da xhu sipyiyawyii ni we, lee na pu ma nii nigin laha.

toonii taanri suumo loho ni. A di caya nigin ni piige
nigin pye suumo loho ni. 26 Ne kushegee ninehenee
pye. Ne na munaa pere fo ghalaa lohoyo ni. Ne na
munaa pere fo java fee nine ni. Ne na munaa pere fo
naye pyaa shi wu nine ni, na li pere fo shi watii nine
ni. Ne na munaa pere fo kulo funyo ni, na li pere
fo sipopo ni. Ne na munaa pere fo suumo loho ni.
Ali wu cebooloo piimu p’a puye pye n’a daa fee, p’'i
nen’a daa fee-i ge, ne na munaa pere fo pee be niye
ni. 27Ne kapyeree nipchenee pye kiilmu ya waha ge,
na kanhama pa. Ne piiye nineheye shon ymunumo
xuugo ni. Ne xuugo gha, a waga di la pye na ni.
Ne yalige na, na ki yaha wa teegee ninehenee ni. Ne
wiire gbha, na fafunmo pye. 28 Kisanaa di ne wa. Na
fara kee beeri na, ne bi na funno shaa ni egilizii pu
beeri kaa ni cana beeri. 29 N’a daa foo wa baraga bu
jere, ne ma bye kanna neye pyaa wo baragak’a cere.
Wa nuno bu gyeegi, lee ma sii waha na na fo xuuni.

30Libudanago kanna ne yaa na naye pele, ne na
naye pele na wo baraga baara ti ni. 31 Masono k’a
deri wu Kafoo Yesu To Kile na ghee! Wee ya li ce na
ne wa kafineye yu we.

32Na ne yaha Damasi kulo li ni, canja ka saannaa
Aretasi wo gbafeneeri w'a pa sipyii pii yaha kulo li
ta]eye yi beeri ni, konho p’i ne co. 33 Ga, a n’a daa
fee p'ine le sagana nina yeege fenetiri ni, na meere
taga ne tirige kanha ki kadugo. Lee funno ni a ne
sho wu na.

12

Poliya kashegee kiimu na ge

1 Ayiwa, fo ne bu naye pele, ba lee di wa yafiin
nogi we. Lee be na, kashegee kiimu ne na, ni Kafoo
ya keree kiimu she ne na ge, kee shizhaa na n’a
da ba jo nime. 2 Ne nd wa ce, wu na ne Kirisa wo
karineege ki ni, li yee ke ni shisheere wu ne ninee,
Kile ya wulo karifo fugba we ni. (Ayiwa wuye pyaa
k’a kari wa la, kelee kashee Kile ya she wu na la, ne
kunni ya lee ce we, Kile w’a lee ce.) 3 Ne kunni ya li
ce najo kanna wee na w’a kari Alijine ni. (Ga wuye
pyaa k’a kari wa la, kelee kashee Kile ya li she wu
na la, ne kunni ya lee ce we, Kile w’a lee ce.) 4 A wu
jomo pa logo wee xuu wu ni sipya da ja pemu jo
daha we. Li ya saha be yere sipya wu pee jomo pu
jo we. 5 Ayiwa, ne na ja naye pele wee sipya we wa
shi keree na. Ga ne funno di wa di naye kaa taga
naye pele we, fo di bu na baraga baara kaa taga
naye pele. 6 Ali ne nehe jo ne naye pele, ne da bye
nunmoyirine foo we, bani can n’a da jo. Ga n’a da
naye pele we, konho keree kiimu n’a byi, na yemu
yu sipyii pu nii na ge, pu ganha bu na durogo di
doro yee wo nurno kana taan we.

7 Ayiwa, konho tabaara ganha bu jé di na ni kee
kashegee nijenee kii wuu na we, a yama nigho pa
di jé ne cére ti ni. Pee ya ma ne mu ba Shitaanni
tudunmo ne we, pee ya ne kana, konho tabaara
ganha bu jé ne ni we. 8 Ne Kafoo neeri pee yama pe
shizhaa na fo toonii taanrijo wu pulaha nanunoni.
9Ga, awune pye na wee wo niime wu na ne yaa, na
sipya baraga bu xho tuun wemu ni, na wee tuun
wu ni wee wo sefecre t’a zhee na fiinne. Lee wuu
na 'a taan ne ni ne wu na baraga baara kaa taga
naye pele, konho Kirisa wo sefeere t'i gori yaha na

na. 10 Lee wuu na ne funno taan na baraga baara ti
na. Ali pu nehe ba ne shehele, kelee na kawagaa pyi
ne na, kelee na ne kana, kelee na ne naani Kirisa
mege ki wuu na, ne na funyo taan kee beeri wuu
na. Bani ne bu bye baraga baa tuun wemu ni, ne
ma fanha ta wee tuun weye pyaa ni.

Poli ya pye tuguro n’a daa foo wa shishiin mu
Korente kulo li ni we

11 Ayiwa, ne jo ba nunmoyirine foo pe we. Ga
yeeye pyaa ki ni lee ya foro. Yee p’a bi yaa yee
p’a ne soni! Bani ali ne nehe bye ne ne yaaga be we,
tudunmoo mege wuu piimu yee wa jateni ge, wee
wa ya ye ne na kaa la shishiin ni we. 12 Can na,
kapyegee kiimu k’a li shee na Kirisa wo tudunmo
ne ne ge, kee beeri ya she yee na ni loxulo ni. Kee
ya pye naha shesheere, ni kakanharnaa, ni sefeere
kagbohoo. 13 Ne ta pye yee mu tuguro we. Ni lee
ye be we, leke ne d’a pye egilizii pusamaa mu lee di
ya pye yee mu-i we? Yi yafa na mu lee na!

1411 wii, ne ghegele xo da se yee yiri na toonii
taanri wuu ni. N’a da zhe bye yee mu tuguro le
toonii le be ni we. Bani yi keye yanmuyo be di wa
zhaa we, fo yiye pyaa Kiiri. Nohopiire ya yaa na
wari shaa na yeri pu sefee naha na we, ga sefee p’a
yaa na wari shaa na yeri pu nagoo naha na. 15L’a
taan ne ni ne wu na kene yanmuyo beeri kan yee
wuu na, ali na naye be kan na fara wa. Ayiwa, yee
kaa ba dan ne ni xuuni mu, lee I’a da ne pye ne kaa
da da dan yee ni-i ge?

16Yee na ba jo na ne pye tuguro yee wa shishiin
nuno ni we. Nakaara wa lee ni we, ga pii na ba jo
yee nina shizhiinme ni ne yee co, na ne shiige shen.

17 Piimu ne tun she yee mu ge, ne kuduun sha yee
ni wee wa kene kurogo ya? 18 Ne Tite neeri jo wu
she yee yiri, na wu ceborona wu pinne ni wu ni. Ta
Tite ya yee ymahana na kuduun sha yee ni? Ta ne
ni wee wo kapyegee ki beeri ya pye me nigin we?
Ta weée naarigarnaa ki beeri ya pye me nigin we?

Poliya wu funno shaa ni kaa lemu ni ge

19 Na co fo taatuunno na, yee wa giin na kanii
Wee wa gaan wuye mu yee naha taan, ga lee di be
we. Kirisa wo karineege ki funno ni wée wa yu
me Kile paha taan. Wu taanniinee, yee wo n’a daa
wu wo nahaghaasheere kaa na wee wa ye beeri yu
yee mu. 20 Ne ba no yee yiri, na funyo wa di yi na
nagana lemu na we, ne fyagi jo di ganha ba she
yi na lee nagana le na we; yi be ganha bu na pa
nagana la na yi be ya tiin ni lemu ni we. Ne fyagi
jo di ganha ba she yogo ta yi te ni we, ni pepeen, ni
loyire, ni beganhara, ni mekyeegere, ni zojuuro, ni
tabaara, ni kawuriye we. 21 Ne fyagi jodi bajon’a
noyi yiri ge, Kile ganha bu da na shiige yi niye ni
we. Sipyipnehemee piimu p’a jurumu pye, p'i sanha
daajene jo pu cemohoros ti na tapyege ni we, ni pu
dodooro, ni pu kanohoyo yi na-¢ ge, di ganha bu da
zhe pesinme wo yee wuu na we.

13
Fundogo jomo ni fo mujuu
I Ne toonii taanri wuu l'a da bye le na she yee yiri.
«Sipyii shuun taanri ya pye keree kiimu beeri fiin
ge, wa da zhe kee beeri naha shoonri na be ni pee
wo fiin pu ni.»™* 2 Sipyii piimu p’a jurumu pye ge,

* 13:1 Duterenome 19:15



2 KORENTE SHEEN 13:3 XxXxil 2 KORENTE SHEEN 13:10

n’adayijowahapeenisipyii pusamaamu,alinali
ta na nime wo wa yiyiri we. Ne tee yijo toro pumu
na shee shuun wuu li ni yee yiri. N'a da yi jo daha
sanha pumu jo ne ga ba she yi yiri, n’a da nuno peyi
nige kaa la shishiin na we. 3 Wee tuun wu ni, yi na
balice naKirisaw’a yu ne po na, bani kee kanuno ki
yiwa zhaa. Kirisa baraga ya ta cere yee shizhaa na
We, gaw’a wu sefeere ti shee yee nine ni. 4Canwu ne
wii, wu xuduun wu ni korikoritige ki na, w’a pye
baraga baa, ga nli na wu ne nime Kile wo sefeere ti
baraga ni. Na wee be yaha karineege ni ni wu ni,
wee be baraga K’'a xo. Ga Kile baraga ni, na wee
yaha ni wu ni, wee na ba bye nii na yee shizhaa na.

5Yi yiye taanna wii, y’i yiye suguri, yi bu da yi
na ne n’a daa wu wo koo li ni. Ta yee ya li ce na
yee funyo ni Yesu Kirisa ne we? Fo yiye pyaa bu
she da y’a kuugo n’a daa wu na de! ¢ Ga ne da li
na jo yee na ba li ce na jo wee ya ta kuuno n’a daa
wu na we. 7 Lee be na, wee wa Kile peeri konho
yi ganha ba kakuuyo pyi we. Lee kanurno ne nago
kanna wée di metanga ta we. Ga wee funyo ki wa
yi da kasaarnaa pyi, ali lee nehe ba li shee be na weée
p’a kuuno metanga ki na. 8 Bani se wa wee ni wee
pu pari can wu na we, ga can wu tege tege se wu
ne wee ni. 9 Wee baraga bu xho tuun wemu ni, a
yee baraga di bele, lee ’a dan wee ni. Lemu weée ya
neeri Kile mu ge, lee li wa me nago yee wo n’a daa
wuw’a se nahana fowunobushefa. 10Lee wuuna
Nne we Seme we tun yi mu na li ta ne ne yee yiri wa
we, konho di ba no wa tuun wemu ni, di ganha bu
keree ki paha shoonri ni waha ni, na saha ni Kafoo
wo fanha ki ni we, w’a kemu kan na mu ge. Kee

fanha ki kakaan nuno ki ne konho yee di da se naha
na n’a daa wu ni, ki ya ta kan gyeegi kaa na we.

Jomo pu taxago ni fo mujuu

11 Ayiwa nime na cebooloo, wu ne tuun wa ni. Yi
funyo taan! Yidayiyslogoo wariy’a se nahana! Yi
da samohoro leni yiye ni! Yi pye ni fungongo nigin
ni! Nanine di bye yi te ni! Lee bu bye, taanneege ni
nanine foo Kile na bye ni yi ni.

12Y’a yiye shaari ni taanneege ni! Kile wo fefeere
sipyii piimu pu ne naha ge, pee beeri ya yi shaari.
13 Wu Kafoo Yesu Kirisa wo niime we, ni Kile wo
taanneege ke ki pye ni yi ni. Y'i gori yaha Fefeere
Munaa li wo karineege ki ni.

